ԹԵՄԱ 2. ԵՐԿՐԻ ՄԱԿԵՐԵՎՈՒՅԹԻ ՁԵՎԱՎՈՐՈՒՄ: ՀԱՄԱՇԽԱՐՀԱՅԻՆ ՕՎԿԻԱՆՈՍԻ ԱՇԽԱՐՀԱԳՐԱԿԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ
§ 9. Աշխարհագրական թաղանթ. կառուցվածքը, հատկանիշները

	Թեմայի նպատակին հասնելու համար սովորողը պետք է կարողանա՝
· Նկարագրել աշխարհագրական թաղանթի կառուցվածքը և գլխավոր հատկանիշները:



«Բնագիտության» 6-րդ դասարանի դասընթացից արդեն ծանոթ եք երկրագնդի բնածին ոլորտներին (ջրոլորտ, քարոլորտ, մթնոլորտ, կենսոլորտ): Մեր ժամանակներում մարդու ազդեցությունը երկրագնդի վրա հասել է ահռելի չափերի: Կառուցապատվել են հսկայական տարածքներ, կառուցվել են մեծ քաղաքներ, միլիոնավոր հեկտարներ կազմող բնական տարածքներ վեր են ածվել վարելահողերի, արհեստական տնկարկների, ստեղծվել են արտադրական տարբեր ենթակառուցվածքներ, ջրամբարներ և այլն: Երկրագնդի ցամաքային տարածքի ավելի քան 3%-ը կրում է մարդու ուղղակի ազդեցությունը: Մարդու ազդեցության այսպիսի մասշտաբները հասել են այն մակարդակին, որ երկրագնդի վրա առանձնացվել է  ևս մեկ ոլորտ՝ մարդոլորտը:  


Երկրագնդի բնածին ոլորտների և մարդոլորտի փոխազդեցության տարածքն ընդգրկում է ամբողջ երկրի մակերևույթը, մթնոլորտի ստորին շերտը, քարոլորտի վերին շերտը, ամբողջ մթնոլորտը, կենսոլորտը և մարդոլորտը, որոնք կազմում են աշխարհագրական թաղանթը: 


Աշխարհագրական թաղանթը բաղկացած է տարբեր տարրերից (օդ, ջուր, լեռնա​պարներ, կենդանի օրգանիզմներ, մարդ, մարդու արտադրական գործունեության արդյունք​ներ): Աշխարհագրական թաղանթի կառուցվածքային մասերը կազմող ոլորտները և տարրերը գոյություն ունեն ոչ թե միմյանցից մեկուսացած, այլ միմյանց վրա ազդեցություն թողնելով: Օրինակ՝ ջուրը և օդը, ներթափանցելով ապարների ճեղքերով, մասնակցում են ապարների հողմահարությանը՝ փոփոխելով դրանք: Արդյունքում փոփոխվում է նաև ջրի բաղադրու​թյունը: Գետերը և ստորերկրյա ջրերը, հսկայական նյութ տեղափոխելով, մասնակցում են ռե​լիե​ֆագոյացմանը՝ առաջացնելով գետաբերուկային հարթավայրեր և այլն: Ապարների մասնիկները հրաբուխների ժայթքման և ուժեղ քամիների ժամանակ թափանցում են մթնոլորտ: Ջուրը և  բազմաթիվ բնական միացություններ մտնում են կենդանի օրգանիզմների կազմության մեջ, իսկ կենդանի օրգանիզմները, մահանալով և միմյանց վրա կուտակվելով, առաջացնում են լեռնային ապարների հսկայական շերտեր: 


Աշխարհագրական թաղանթի ստորին և վերին սահմանները տարբեր գիտնականներ տարբեր կերպ են հաշվարկում, սակայն նրանց մեծ մասն ընդունում է, որ այն ձգվում է քարոլորտի վերին շերտից մինչև մթնոլորտի ստորին շերտը՝ մոտ 55 կմ: Երկրի չափերի համեմատությամբ՝ դա բարակ  թաղանթ է:

Աշխարհագրական թաղանթի հատկանիշները: Տարբեր բաղադրիչների փոխազ​դեցության շնորհիվ է, որ աշխարհագրական թաղանթը իրեն հատուկ հատկանիշներ ունի: Միայն այստեղ է առկա նյութը պինդ, հեղուկ և գազային վիճակներով, որը այստեղ ընթացող գործընթացների համար մեծ նշանակություն ունի: Աշխար​հագրական թաղանթի հատկանիշ է վերը ներկայացված կառուցվածքայնությունը: Աշխարհա​գրական թաղանթն առանձնանում է ուղղաձիգ այնպիսի կառուցվածքով, որտեղ նյութի խտությունը վերից վար մեծանում է: Պատահական չէ, որ  ամենափոքր խտություն ունեն մթնոլոտի ամենավերին շերտերը, իսկ ամենամեծ խտությամբ առանձնանում է Երկրի միջուկը:


Աշխարհագրական թաղանթի կարևորագույն հատկանիշ է անընդհատելիությունը: Դա պայմանավորված է աշխարհագրական թաղանթում ընթացող բոլոր բնական երևույթների լուսային և ջերմային էներգիայի ընդհանուր արեգակնային աղբյուրով, ինչպես նաև Երկրի ներքին ջերմությամբ և գրավիտացիայով: 


Աշխարհագրական թաղանթը միասնական համալիր է, որտեղ բաղադրիչների գոյությունը փոխպայմանավորված է, և մեկի փոփոխությունը կարող է հանգեցնել մյուսների փոփոխության:


Նյութերի և էներգիայի շրջապտույտը: Բնագիտության 7-րդ դասարանի դասընթացից վերհիշեք նյութերի և էներգիայի շրջապտույտները մթնոլորտում և ջրոլորտում: Նյութի շրջապտույտի օրինակ են ծովային հոսանքները, նյութի ագրեգատային վիճակի փոփոխության օրինակ հանդիսացող ջրի մեծ և փոքր շրջապտույտները:


Երևույթների ցիկլայնությունը: Աշխարհագրական թաղանթում երևույթները որոշակի պար​​բեր​ա​կան ռիթմով կրկնվում են: Երևույթների ցիկլայնությունը՝ ռիթմիկ փոփոխու​թյունները, կարող են տարբեր տևողություն ունենալ: Առանձնացվում են օրական, սեզոնային, տարեկան, բազմամյա, դարավոր և այլ ռիթմեր: Դրանցից են գիշերվա և ցերեկվա, տարվա եղանակների, մակընթացության և տեղատվության հերթափոխները, գեյզերների պարբերական ժայթքումները և այլն:

Աշխարհագրական թաղանթի գոտիականությունը և զոնայականությունը: Աշ​խար​​հագրական թաղանթում երևույթները և օբյեկտները առաջանում և փոփոխվում են որոշակի տարածական օրինաչափությամբ: Դրանց կծանոթանաք հաջորդ ուսումնական նյութերի ուսում​նասիրության ընթացքում:


Հարցեր և առաջադրանքներ

1. Ի՞նչ է մարդոլորտը: Ի՞նչ է ներառում աշխարհագրական թաղանթը:
2. Ինչպե՞ս են միմյանց վրա ազդում աշխարհագրական թաղանթի տարբեր ոլորտների տարրերը:
3. Որո՞նք են աշխարհագրական թաղանթի կառուցված​քայ​նության ու անընդհատելիության հատկանիշների բնորոշումները:
4. Բերե՛ք աշխարհագրական թաղանթում նյութերի և էներգիայի շրջապտույտի օրինակներ:
5. Ձեր շրջապատում գտնվող որևէ երևույթի կամ օբյեկտի օրինակով բացատրե՛ք ցիկլայնության ռիթմիկ փոփոխությունները:
§ 10. Երկրակեղևի կառուցվածքը, սալերն ու դրանց շարժումը 
	Թեմայի նպատակին հասնելու համար սովորողը պետք է կարողանա.
· Ընդհանուր գծերով բնորոշել երկրաբանական տարբեր դարաշրջաններում երկրագնդի զարգացման գլխավոր գործընթացները:
· Բացատրել պլատֆորմի առաջացումը և գեոսինկլինալի զարգացման փուլերը:
· Հասկանալ, որ երկրակեղևի փոփոխման գործընթացներով է պայմանավորված երկրակեղևի տվյալ հատվածի ներքին կառուցվածքը, ապարների կազմը, մակերևույթը:



Երկրակեղևի կառուցվածքը: Բնագիտության դասընթացից դուք ուսումնասիրել եք երկրագնդի քարոլորտը: Քարոլորտի վերին, պինդքարային ոլորտը կոչվում է երկրակեղև: Առանձնացվում է երկրակեղևի երկու հիմնական տիպ՝ ցամաքային և օվկիանոսային: Մայրցա​մաքնե​րում երկրակեղևը եռաշերտ է: Վերին շերտում նստվածքային ապարներն են, դրա տակ տարածվում է գրանիտային շերտը, վերջինիս էլ հաջորդում է բազալտային շերտը: Օվկիանոսային երկրակեղևում գրանիտային շերտը բացակայում է (նկ.1):

Նկ. 1. Երկրակեղևի կառուցվածքը

 Ցամաքային երկրակեղևի հաստությունն ընդարձակ հարթավայրերում 30-40 կմ է, իսկ բարձր լեռներում՝ 60-80 կմ: Երկրի խորը շերտերում երկրակեղևը գտնվում է անընդհատ շարժման մեջ: Ապարաշերտերն անընդհատ տարբեր մասերում բարձրանում կամ իջնում են, գրանցվում են երկրաշարժեր, երբեմն ժայթքում են հրաբուխներ: Երկրակեղևի այդպիսի անկայուն տեղամասերն անվանում են գեոսինկլինալներ:


Երկրագնդի վրա առանձնացվում է գեոսինկլինալային երկու մարզ: Ալպերից Հիմալայներ ձգվում է Ալպ-Հիմալայան մարզը, իսկ Խաղաղ օվկիանոսի առափնյա լեռնային համակարգերն ու խոր իջվածքները, որտեղ հաճախ են գրանցվում երկրաշարժեր և հրաբխի ժայթքումներ, կոչվում է Խաղաղօվկիանոսյան «Հրե օղակ»:


Կենդանի օրգանիզմների նման՝ լեռները «ծնվում են, հասունանում և ծերանում»: 

Երկրի կյանքի համեմատ՝ լեռների կյանքը կարճ է, բայց միլիոն անգամ երկար է մարդկանց մեկ սերնդի կյանքից:


Երկրակեղևը, չնայած իր կայուն դիրքին, բավականին շարժուն է: Հորիզոնական ուղղությամբ շարժվելով՝ այն մի հատվածում ավելի շատ «ձգվում է, հարթեցվում», իսկ մյուսում սեղմվում է: Ուղղաձիգ ուղղությամբ շարժվելիս առանձին լեռնային զանգվածներ կարող են բեկվածքների ուղղությամբ բարձրանալ կամ իջնել: Լեռնային շրջանում և՛ հորիզոնական, և՛ ուղղաձիգ շարժումները միաժամանակ են տեղի ունենում (նկ. 2.):
[image: image2.png]



Նկ. 2. Լեռների առաջացման գծապատկերը


Գեոսինկլինալային մարզերի զարգացման երեք փուլ են առանձնացնում: Առաջին փուլում երկու սալերի միմյանց մոտենալու հետևանքով ցամաքի ընդարձակ տեղամասի հատակը ճկվում է, իջնում է և առաջանում ծովային խոր ավազան: Իջնելուն զուգընթաց՝ օվկիանոսի հատակին սկսվում է ցամաքից գետերի տեղափոխած ապարների հզոր շերտերի կուտակում, կուտակված ապարների շերտերի ճնշման պայմաններում առաջանում է դրանց մասնակի փոխակերպում: Երկրորդ փուլում երկրակեղևը շարունակում է ճկվել և ավելի իջնել, իսկ առանձին տեղամասեր սկսում են բարձրանալ, և ծովում առաջանում են կղզիներ: Այս փուլում նստվածքների կուտակումը շարունակվում է, և միաժամանակ խորջրյա և ցամաքային ճեղքվածքների առաջացման ուղղությամբ սկսվում է հրաբխային գործունեություն:     

        Երրորդ փուլում երկրակեղևի ընկղմված հատվածում սկսվում է ակտիվ լեռնա​կազ​մություն: Առաջանում է ապարաշերտերի ծալքավորում, ձևավորվում են լեռնա​շղթաներ, հրաբխային կոներ: Գեոսինկլինալային մարզի ընդհանուր բարձրա​ցումն ավարտվում է լեռնաշղթաների և միջլեռնային գոգավորությունների առաջաց​մամբ (նկ. 3):

	Երկրակեղևի անշարժ, հարթ մակերևույթով ընդարձակ տեղամասերը, որտեղ հրաբուխներ չեն ժայթքում և երկրաշարժեր չեն գրանցվում, կոչվում են պլատֆորմներ:

Երկրագնդի վրա առանձնանում են հյուսիս​ամերիկյան, արևելաեվրոպական, ավստրալիական, անտարկտի​կական խոշոր պլատֆորմները և այլն: 


Երկրակեղևի սալերը: Երկրակեղևը համա​սեռ կառուցվածք չունի, և այն բաղկացած է ամուր սալերից, որոնք համընկնում են պլատֆորմներին և գեոսինկլինալների տարածումն ընդգրկող ավելի շարժուն հատվածներին: Խոշոր սալերից են եվրա​սիականը, հյուսիսամերիկյանը, հարավ​ամե​րի​կյանը, աֆրիկյանը, անտարկտի​կակա​կանը, հնդ-ավստրալիականը և խաղաղօվկիանոսյանը (նկ. 4):


Նկ. 3. Գեոսինկլինալային մարզերի զարգացման փուլերը

     Սալերից յուրաքանչյուրը որոշակի ուղղությամբ տեղաշարժվում է միջնապատյանի կիսահալված մածուցիկ նյութի մեջ (հիշե՛ք «Բնագիտության» 6-րդ դասարանի դասընթացից ): 


Երբ սալերն իրարից հեռանում են, առաջանում են նեղ, երկարավուն ճեղքեր, հովիտներ և երկրակեղևի այդ ընդարձակ տեղամասն իր ամբողջ երկարությամբ ճեղքվում է: Սալերի միմյանցից հեռանալու երևույթը բացա​տրել է Ա. Վեգեները:

Նկ. 4. Երկրակեղևի սալերը

      1912 թ. Ա. Վեգենե​րը հիմնավորեց, որ մայրցամաքները անկախ սալեր են, որոնք ավելի թեթև են՝ համեմատած երկրի ընդերքի ավելի խորքային շերտերի հետ: Այդ պատճառով դրանք կարող են լողացող սառույցների պես շարժվել երկրակեղևի վրայով: Պատմության ընթացքում մայրցամաքները փոխել են իրենց դիրքը և դեռ շարժվում են: Այս գաղափարի ապացույցներից մեկն այն է, որ Ատլանտյան օվկիանոսի երկու կողմերում Հարավային Ամերիկայի հյուսիսային և արևելյան ափագիծը համընկնում է Աֆրիկայի հետ: Այսինքն՝ այս երկու մայրցամաքները ժամանակին միացած են եղել: Ավելի ուշ Ա. Վեգեները առաջ քաշեց այն գաղափարը, որ միլիարդավոր տարիներ առաջ Երկրի վրա եղել է մեկ միասնական, հսկայական մայրցամաք, որը կոչվեց Պանգեյա: Մոտ 200 մլն տարի առաջ այն տրոհվեց և միջնապատյանի վերին շերտով «սահելով»՝ երկարատև ժամանակահատվածում առաջացրեց ժամանակակից մայրցամաքները և օվկիանոսները: 

Հարցեր և առաջադրանքներ
1. Որո՞նք են երկրակեղևի տիպերը: Ինչպիսի՞ն է երկրակեղևի կառուցվածքը:
2. Ի՞նչ են պլատֆորմը և գեոսինկլինալը:

3. Ինչպե՞ս է ընթանում գեոսինկլինալների զարգացումը:

4. Որո՞նք են երկրակեղևի սալերը: Ինչպե՞ս է արտահայտվում կապը երկրակեղևի սալերի և պլատֆորմների ու գեոսինկլինալների միջև: 
5. Ա. Վեգեների տեսության համաձայն՝ ինչպես են առաջացել Հարավային Ամերիկան, Աֆրիկան և մյուս ժամանակակից մայրցամաքները:

§ 11. Երկրաբանական դարաշրջաններ: Երկրագնդի խոշոր պլատֆորմներն ու գեոսին​կլինալային շրջանները: Մայրցամաքներ և օվկիանոսներ

	Թեմայի նպատակին հասնելու համար սովորողը պետք է կարողանա.
· Թվարկել երկրաբանական վաղ անցյալի գերմայրցամաքները, առանձնացնել ժամա​նակակից մայրցամաքներն ու օվկիանոսները:

· Միևնույն մասշտաբի քարտեզների վրա պատկերված ժամանակակից մայրցամաքների ուրվագծերի համադրմամբ՝ վերստեղծել երկրաբանական անցյալում գոյություն ունեցած միասնական մեգամայրցամաքի պատկերը:
· Երկրագնդի երկրաբանական քարտեզով գտնել պլատֆորմների և գեոսինկլինալների տարածման շրջանները, բեկվածքները:


Երկիր մոլորակի առաջացումը և զարգացումը տևել է մոտ 4 մլրդ 600 մլն տարի: Այդ ընթացքում փոփոխվել են և՛ ցամաքի, և՛ օվկիանոսների արտաքին տեսքն ու չափերը: Փոփոխվել է կլիման: Տաքացումը փոխվել է սառցապատմամբ, այնուհետև կրկին տաքացմամբ և այլն: Հայտնվել և անհետացել են բույսերի և կենդանիների շատ տեսակներ: Երկրաբանական Հնագույն դարաշրջանի մեջ են մտնում Արխեյան և Պրոտերոզոյան դարաշրջանները: Հնագույն դարաշրջանը տևել է շուրջ 4 մլրդ տարի: Դրան հաջորդում են Հին (Պալեոզոյան) և Միջին (Մեզոզյան) դարաշրջանները (նկ. 5): Նոր (Կայնոզոյան) դարաշրջանի մեջ է մտնում Մարդածին (Անտրոպոգեն) ժամանակաշրջանը, որը շարունակվում է ներկայումս և հայտնի է մարդու ծագմամբ և գործունեությամբ, երկրագնդի սառցապատմամբ և դրան հաջորդող կլիմայի տաքացմամբ:

Երկրակեղևի զարգացումը կարելի է ուսումնասիրել լեռնային ապարների շերտերում առկա օրգանական և անօրգանական նյութերով: Այստեղ պահպանվել են բույսերի և կենդանիների քարացած մնացորդներ կամ էլ դրանց հետքերը: Երկրա​կեղևի վերին նստ​վածքա​յին յուրաքանչյուր շերտին բնորոշ են օրգանական որոշակի կուտակումներ, որոնց միջոցով կարելի է ճշտել ապարների տարիքը: Այս սկզ​բունքով գիտնականները առանձնացրել են 5 երկրաբանական դարաշրջան: 
Երկրագնդի 510 մլն կմ2 տարածքի 29%-ը (կամ 149 մլն կմ2) կազմում է ցամաքը, իսկ 71%-ը (կամ 361 մլն կմ2)՝ Համաշխարհային օվկիանոսը:


Մայրցամաքներ և օվկիանոսներ: Ցամաքի ընդարձակ տարածությունները, որոնք շրջապատված են օվկիանոսներով կոչվում են մայրցամաքներ: Դրանք վեցն են՝ Աֆրիկա, Ավստրալիա, Անտարկտիդա, Հարավային Ամերիկա, Հյուսիսային Ամերիկա և Եվրասիա:

Երկրի ամբողջ ցամաքը պայմանականորեն բաժանվել է աշխարհամասերի: Մայրցամաքները հարևան կղզիների հետ միասին կոչվում են աշխարհամասեր: Դրանք մայրցամաքների պես վեցն են՝ Եվրոպա, Ասիա, Աֆրիկա, Ամերիկա, Անտարկտիկա, Ավստրալիա և Օվկիանիա:
	Դարաշրջաններ 
	

	Կայնոզոյան

մոտ 70 մլն տարի

Երկրագնդի ժամանակակից տեսքը

Երկրագունդը 65 մլն տարի առաջ



	Մեզոզոյան

165 մլն տարի

Երկրագունդը 135 մլն տարի առաջ

	Պալեոզոյան

340 մլն տարի

Երկրագունդը 200 մլն տարի առաջ

	Պրոտերոզոյան

2000 մլն տարի
	

	Արխեյան

2000 մլն տարի
	Նկ. 5. Երկրաբանական դարաշրջանները և դրանց տևողությունը: Հնագույն և ժամանակակից մայրցամաքների պատկերները



Դրանց առանձնացումը պայմանավորված է հայտնագործման վաղեմությամբ: Եվրասիա մայրցամաքը Հին Հունաստանում բաժանվել է Եվրոպա (փյունիկերեն՝ Էրեբ, որը նշանակում է արևմուտք) և Ասիա (ասու՝ արևելք)  աշխարհամասերի: Հետագայում հռոմեացիները նվաճեցին Միջերկրական ծովի  հարավային ափերը և այդ աշխարհամասը կոչեցին Աֆրիկա: Անվանումը ծագել է «աֆրիգի» ցեղի անունից: Այս երեք աշխարհամասը, որոնք մարդկությանը հայտնի էին հին ժամանակներից, կոչվում են նաև Հին աշխարհ: Հետագայում եվրոպացիները հայտնագործեցին Ամերիկա, Ավստրալիա և Անտարկտիդա աշխարհամասերը, որոնց կոչում են Նոր աշխարհ:


Համաշխարհային օվկիանոսը բոլոր մայրցամաքների և կղզիների ափերը ողողող բնական միասնական ջրային ավազան է: Դրա տարածման ֆիզիկա​աշխարհագրական առանձնահատկությունների (հատակի ռելիեֆ, ափագիծ, օրգանական աշխարհ և այլն) հիման վրա առանձնացվում է չորս օվկիանոս՝ Խաղաղ, Ատլանտյան, Հյուսիսային սառուցյալ և Հնդկական: Որոշ մասնագետներ Համաշխարհային օվկիանոսը բաժանում են հինգ օվկիանոսի և Հնդկական, Ատլանտյան և Խաղաղ օվկիանոսների հարավային մասերը միացնելով՝ Անտարկտիդայից հյուսիս մինչև հվ. լ. 60° լայնությունները առանձնացնում են Հարավային օվկիանոսը:
               Պլատֆորմներ և գեոսինկլինալներ: Հին (Պալեոզոյան) դարաշրջանի վերջին եղել է օվկիանոսով շրջապատված մեկ միասնական Պանգեյա խոշոր ցամաքը: Այն մեզանից մոտ 135 մլն տարի առաջ մասնատվել է երկու խոշոր ցամաքի՝ Լավրասիայի և Գոնդվանայի, որոնց միջև տարածվել է Թետիս օվկիանոսը: Այնուհետև սկսվել է այդ երկու մայրցամաքների աստիճանական մասնատումը: Գոնդվանայի մասնատման շնորհիվ առաջացել են Աֆրիկան, Հարավային Ամերիկան, Ավստրալիան, Անտարկտիդան և Արաբական ու Հնդկական ցամաքաբեկորները: Լավրասիայի տրոհումից առաջացել են Հյուսիսային Ամերիկան և Եվրասիան: Դեռևս հնագույն ժամանակներից առաջացել են երկրակեղևի կարծր, ամուր տարածքներ, որոնք մասնատվելով դարձել են ժամանակակից մայրցամաքների հիմքը: Դրանք հնագույն դարաշրջանի պլատֆորմներն են: Լավրասիայի մասնատումից առաջացել են Հյուսիսամերիկյան, Արևելաեվրոպական (Ռուսական), Սիբիրական և Չինական պլատ​ֆորմները:


Գոնդվանայի տրոհումից առաջացած մայրցամաքների հիմքն են կազմում Հարավա​մերիկյան, Աֆրիկական, Արաբական, Ավստրալական և Անտարկտիկական պլատֆորմները: Հնդկական և Արաբական պլատֆորմների միմյանցից առանձնացման և Եվրասիային միանալու արդյունքում Թետիս օվկիանոսը շրջափակվել է ցամաքով և վերածվել ներքին ջրավազանի: 


Գեոսինկլինալներն առաջանում են երկրակեղևի սալերի բախման շրջաններում (նկ. 4):


Թետիս օվկիանոսի տարածքում տեղի ունեցած ակտիվ լեռնակազմական գործընթացների արդյունքում է առաջացել Ալպ-Հիմալայան գեոսինկլինալը, որտեղ հաճախակի են տեղի ունենում երկրաշարժներ և հրաբխային ժայթքումներ: Նշանավոր հրաբուխներից են Վեզուվը, Էտնան, Հեկլան և այլն, իսկ ավերիչ երկրաշաժերից են Տաշքենդի (1966 թ.), Սպիտակի (1988 թ.) Սիչուանի (2008 թ.) և այլ երկրաշարժեր: 


Խաղաղ օվկիանոսի՝ Հյուսիսային Ամերիկայի, Հարավային Ամերիկայի, Ասիայի առափնյա գոտին նույնպես ակտիվ լեռնակազմական շրջան է և հայտնի է Խաղաօվկիանոսյան «Հրե օղակ» գեոսինկլիալ անվամբ: Այստեղ շատ են գործող հրաբուխները՝ Կոտոպախի, Չիմբորասո, Օրիսաբա, Կլյուչևսկայա սոպկա, Ֆուձիյամա, Կրակատաու և այլն:

Հարցեր և առաջադրանքներ

1. Թվարկե՛ք երկրաբանական դարաշրջանները հնագույնից նոր հաջորդականությամբ:

2. Ինչպե՞ս կարելի է որոշել ապարաշերտերի մոտավոր տարիքը:

3. Նշե՛ք և քարտեզի վրա ցույց տվեք երկրագնդի մայրցամաքները, աշխար​համասերը և օվկիանոսները:

4. Նշեք հնագույն ցամաքները, Լավրասիայի և Գոնդվանայի տրոհումից առաջացած մայրցամաքները և հնագույն պլատֆորմները: 
5. Երկրագնդի երկրաբանական քարտեզով գտե՛ք պլատֆորմների և գեոսինկլինալների տարածման շրջանները, բեկվածքները:
6. Ինչպե՞ս են տարածվում Ալպ-Հիմալայան և Խաղաղօվկիանոսյան գեոսինկլինալները: Նշե՛ք և քարտեզի վրա ցույց տվե՛ք դրանց տարածքում գտնվող գործող հրաբուխներ և գրանցված ավերիչ երկրաշարժերի կենտրոններ:
§ 12. Երկրի մակերևույթի մարդածին փոփոխությունները

	Թեմայի նպատակին հասնելու համար սովորողը պետք է կարողանա.
· Բացատրել մարդածին գործոնների ազդեցությամբ Երկրի մակերևույթի վրա առաջացած փոփոխությունները, բնորոշել մակերևույթի ձևերի ազդեցությունը մարդու գործունեության վրա:



Երկրի մակերևույթի ձևերն ուղղակի կամ անուղղակի ազդում են մարդու տնտեսական գործունեության վրա: Լեռնային տարածքներում մի քանի անգամ մեծանում են ճանա​պարհների կառուցման ծախսերը, վարելահողերի առանձնացման կամ տարածքի ընդարձակման համար անհրաժեշտ է կատարել լեռնալանջերի արհեստական դարա​վանդավորում և այլն: Հարթավայրային տարածքներում ռելիեֆով պայմանավորված լրացուցիչ տնտեսական ծախսերը կառուցապատման, գյուղատնտեսության, տրանսպորտի և այլ ճյուղերի տեղաբաշխման ու զարգացման համար ավելի քիչ են:

          Լեռնային ռելիեֆը խոչընդոտում է մարդու տնտեսական գործունեությունը,  բայց և նպաստում է այնպիսի ճյուղերի զարգացմանը, ինչպիսիք են զբոսաշրջությունը, ջրաէներգետիկան և այլն:



Մարդը կարող է վերափոխել երկրի մակերևույթի ռելիեֆը՝ հողով համա​հարթեցնելով գոգավոր տեղամասերը, ձորակները, ժամանակակից շինա​րա​րական տեխնիկայով քանդելով և վերացնելով փոքր բլուրը կամ էլ հողը փորելով առաջացնել մեծ փոսորակ և այլն: Բացի այդ, նման գործողություններով մարդը կարող է ազդել ռելիեֆառաջացման բնական գործընթացների վրա՝ արագացնելով կամ դան​դա​ղեցնելով դրանք: Մարդու կողմից ձևավորված ռելիեֆի ձևերը կոչվում են անտրոպոգեն (մարդածին):

Օգտակար հանածոների հանույթն իրականացվում է բաց կամ ստորգետնյա եղանակներով: Ռելիեֆի միկրոձևերն առաջանում են բաց եղանակով արդյունահանման դեպքում: Մարդու ուղղակի ազդեցությունը ռելիեֆի վրա առավել արտահայտված է հանքավայրերի տարածքներում, որտեղ ձորակներում և ռելիեֆի այլ գոգավոր տեղամասերում առաջանում են համահարթեցված կամ գետային դարավանդների նմանվող աստի​ճանահարթակներ (հանքաստիճաններ), ար​դյու​նահանված դատարկ ապարների լցա​կույտեր, պոչանքներ և պոչամբարներ (նկ. 6): 


     Շահագործվող հանքավայրերի տարածքի ռելիեֆը շատ բարդ է և կախված է նրանից կորզվող ապարների տեղադրման երկրաբանական կառուցվածքից, քանի որ կորզվող օգտակար հանածոներով աղքատ ապարաշերտերը կարող են չշահագործվել: Միաժամանակ հանքավայրի տարածքում հատվում են լեռնալանջեր՝ հանքանյութի տեղափոխման համար ճանապարհներ կառուցելու նպատակով և այլն:

      Ստորգետնյա եղանակով շահագործված օգտակար հանածոների հանքավայրե​րում առաջանում են վերգետնյա ապարաշերտերի նստեցումներ, իսկ հանքախորշերի ուղղությամբ՝ փլուզումներ:

     Մարդու կողմից ռելիեֆի զգալի փոփոխություններ են կատարվում ճանա​պարհ​ների շինարարության, արդյունաբերական ձեռնարկությունների կառուցման ժամա​նակ: Կառույցների հիմքում և հարակից տարածքում համահար​թեցվում են մակե​րևույթի թեքությունները, ճանապարհների համար կատարվում են փորվածքներ և լան​ջի կտրվածքներ և այլն: Որևէ տարածքի ռելիեֆ ամենամասշտաբային փոփոխություններ է կրում քաղաքների կառուցման ժամանակ:

Դիտարկե՛ք ձեր քաղաքի կամ հարևան քաղաքային բնակավայրի 

ազդեցությունը ռելիեֆի վրա:

     Ռելիեֆի վրա ուղղակի ազդեցություն է թողնում արևադարձային լայնություններում լեռնալանջերի վրա բրնձի մշակությունը: Այստեղ հսկայական մակերեսներով ստեղծվում են անտրոպոգեն դարավանդներ (նկ. 7): 

Նկ. 7.  Բրնձի մշակության դարավանդները Ճապոնիայում

    Գյուղատնտեսական շրջաններում ռելիեֆի վրա մարդածին ազդեցություններն առավել ակտիվացել են: Վարելահողերի ընդարձակման նպատակով անտառա​հատումները, լեռնալանջերի երկայնակի հերկումը էրոզիայի ակտիվացման պատ​ճառ են դարձել, որն էլ ձորակների բուռն առաջացման է հանգեցրել:

Շենքերի և շինությունների շարունակական կառուցումը անընդհատ մեծացնում է լանջերի լրացուցիչ ծանրաբեռնվածությունը՝ դառնալով սողանքների զարգացման կամ էլ առաջացման պատճառ (նկ. 8):

Նկ. 8.  Սողանք (Հյուսիսային Չինաստան, Շանսի նահանգ, 2019 թ.)


Ջրամբարները կառուցվում են բնական ցածրադիր վայրերում, իսկ լեռնային երկրներում՝ գետահովտի գոգավոր ընդարձակ տեղամասերի տարածքում: Ջրամբարում կուտակված ջուրը սկսում է նրա ափերի վերափոխումը՝ ժամանակի ընթացքում կատարելով քայքայիչ և այլ գործընթացներ: Ջրամբարի մեջ թափվող մակերևութային և ստորերկրյա ջրերի տարածքում նախկին բնական հավասարակշռության խախտման հետևանքով ակտիվանում են ձորակների և սողանքների առաջացման գործընթացները: 


Բարձրանում է ջրամբար թափվող գետերի բազիսը
, որի պատճառով մեծանում է գետաբերուկների կուտակումը նրա հատակին:


Մարդու գործունեությունը դրսևորվում է ոչ միայն որպես արտածին ռելիեֆաստեղծ գործոն, այլև առանձին դեպքերում վեր է ածվում ներծին գործոնի: Մեծ ջրամբարները պարունակում են ջրի ահռելի ծավալներ, որոնց զանգվածը հսկայական է:
 Ջրի յուրաքանչյուր մեկ խորանարդ կիլոմետրը ունի մեկ մլրդ տոննա զանգված: Ջրի հսկայական զանգվածի ճնշման տակ ջրամբարի հատակը ճկվում է և երկրաշարժավտանգ շրջաններում մեծացնում երկրաշարժի հավանականությունը: 


Հարցեր և առաջադրանքներ
1. Ինչպե՞ս կարող են մակերևույթի ձևերն ազդել մարդու գործունեության վրա: Բերե՛ք օրինակներ:
2. Ինչպիսի՞ ռելիեֆի ձևեր կարող են առաջանալ մարդու գործունեության հետևանքով:

3. Երկրի մակերևույթի վրա ի՞նչ փոփոխություններ կարող են առաջանալ օգտակար հանածոների հանքավայրերի շահագործման հետևանքով:

4. Ռելիեֆի վրա ինչպիսի՞ ազդեցություն կարող են ունենալ վարելահողերի ոչ ճիշտ հերկումը և բրնձի մշակությունը:
5.  Բնութագրե՛ք ջրամբարների ազդեցությունը դրանց տարածքի ռելիեֆաստեղծ ներծին և արտածին գործընթացների վրա:
§ 13. Համաշխարհային օվկիանոսի հատակի ռելիեֆը
	Թեմայի նպատակին հասնելու համար սովորողը պետք է կարողանա.
· Ներկայացնել Համաշխարհային օվկիանոսի հատակի ռելիեֆը:



   Համաշխարհային օվկիանոսի մասերը: Օվկիանոսի մասերն են կազմում ծովերը, ծոցերը, որոնք երբեմն միմյանց են միանում նեղ ջրային տարածությունների՝ նեղուցների միջոցով: Ծովերը լինում են եզրային, միջմայրցամաքային, ներցամաքային և միջկղզային: Եզրային ծովերը օվկիանոսի հետ լայն կապեր ունեն և նրանից բաժանվում են կղզիներով (օրինակ՝ Արևելաչինական, Ճապոնական, Հյուսիսային ծովերը): Միջմայրցամաքային են Միջերկրական և Կարմիր ծովերը: Ներցամաքային ծովերը գտնվում են ցամաքի խորքում և օվկիանոսի հետ կապված են նեղուցների միջոցով: Դրանցից են Բալթիկ, Ազովի ծովերը: Օվկիանոսում ձգվող կղզիները, որոնք օղակում են նրա առանձին մասերը, առանձնացնում են միջկղզային ծովերը:
Քարտեզի վրա ցո՞ւյց տվեք  եզրային, 
միջմայրցամաքային, ներցամաքային և միջկղզային ծովերը: 

Օվկիանոսների և ծովերի այն հատվածները որոնք ներթափանցել են ցամաքի մեջ և լայն կապ ունեն հիմնական ավազանի հետ կոչվում են ծոցեր: Դրանցից են Մեքսիկական, Պարսից ծոցերը:


Օվկիանոսի հատակի ռելիեֆը: Մարդու համար օվկիանոսի հատակը տեսանելի չէ, մի քանի տասնյակ մետր խորությունից սկսած՝ Արեգակի ճառագայթներն այլևս չեն թափանցում օվկիանոսի հատակ, և այնտեղ խավար է տիրում: Այդ պայմաններում օվկիանոսի հատակի խորությունների, այնտեղ առկա մակերևույթի ձևերի մասին կարելի է գաղափար կազմել խորաչափության միջոցով: Հին ժամանակներում դա ծովագնացներն անում էին նավերից ճոպանների վրա ծանր առարկաներ կախելու միջոցով, որպեսզի նավերը չբախվեն ստորջրյա ժայռերին, խութերին: Մեր ժամանակներում կիրառվում են ձայնային խորաչափեր, ինչպես նաև օվկիանոսի հատակի հետազոտության նոր տեխնոլոգիաներ (նկ. 9): 

Ձայնային խորաչափն օգտագործվել է՝ սկսած՝Առաջին համաշխարհային պատերազմի տարիներից և աշխատում է նավից ուղարկված ձայնի օվկիանոսի հատակ հասնելու և անդրադառնալու սզբունքով: Ձայնի արագությունը ջրում 1500մ/վրկ է: Այս մեթոդով չափվել են շատ խորություններ, որոնք լրացվել են ձայնային խորաչափման նոր՝ ավելի կատարելագործված մեթոդով:  

Նկ. 9. Օվկիանոսի հատակի ռելիեֆի պատկերումը ստորջրյա տեղորոշման և պատճենահանման մեթոդով


Ինչպես ցամաքի, այնպես էլ օվկիանոսի հատակի ռելիեֆը ձևավորվել է երկրագնդի ներծին և արտածին ուժերի ազդեցության հետևանքով: Ներծին ուժերը, ինչպես ցամաքում, օվկիանոսային երկրակեղևի ուղղաձիգ և հորիզոնական շարժումների պատճառ են դարձել, որոնք գեոսինկլինալներում (ստորջրյա անդունդներ, խզվածքներ) ուղեկցվել են երկրաշարժերով: Արտածին ուժերը ցամաքի համեմատ արտահայտվել են ցամաքից օվկիանոս գետերից տեղափոխված նստվածքների կուտակմամբ (նկ. 10):

Նկ. 10. Օվկիանոսի հատակի ռելիեֆը

     Համաշխարհային օվկիանոսի միջին խորությունը 3750 մ է: Ծովի մակարդակից մինչև 200 մ խորություններն ընկած են մայրցամաքային ծանծաղուտում: Այն կազմում է Համաշխարհային օվկիանոսի փոքր մասը (9%): Մայրցամաքային ծանծաղուտում թափանցող լույսի ճառա​գայթների ազդեցության տակ բուռն զարգանում է օրգանական աշխարհը, կարող են օվկիա​նոսային բույսեր աճել: Մայրցամաքային ծանծաղուտը օվկիանոսի ամենաշատ ջերմություն ստացող և ամենատաք ջրային զանգվածն է: Այդ պատճառով էլ նրա ափերին են գտնվում ամենալավ հանգստյան գոտիները: 


Մայրցամաքային ծանծաղուտի իջնող մասում՝ օվկիանոսի հատակի 200-2500 մ խորություններում, տարածվում է մայրցամաքային լանջը:  Եթե մայրցամաքային լանջը գտնվեր ցամաքում, ապա այն գրեթե մինչև 40-45° թեքությամբ զառիթափ դարափի տեսք կունենար: Մայրցամաքային ծանծաղուտն ու մայրցամաքային լանջը միասին կազմում են օվկիանոսում ցամաքային երկրակեղևի շարունակությունը:


Օվկիանոսի ամենաընդարձակ խորը մասը 4000-5000 մ խորություններում տարածվող օվկիանոսի հատակն է կամ մահիճը: Դրանից խորը ընկած են օվկիանոսի ամենախոր տեղամասերը, որոնք անվանում են ստորջրյա փողրակներ կամ անդունդներ: Ամենախորը փողրակը Մարիանյանն է 11022 մ խորությամբ: Նշանավոր են Պուերտո-Ռիկոյի և Ճավայան անդունդները: 

       Օվկիանոսներում առանձնանում են մեծ ձգվածություն ունեցող միջօվկիանոսային լեռնա​շղթաները:


Ատլանտյան օվկիանոսի կենտրոնական մասով՝ Իսլանդիա կղզուց մինչև Հարավային օվկիանոս, լատինական S տառի ձևով ձգվում է Միջինատլանտյան լեռնաշղթան: Օվկիանոսի հատակից բարձրությունը կազմում է 2000-3000 մ: Այս օվկիանոսում է Պուերտո-Ռիկոյի անդունդը: Օվկիանոսի հարավային մասում առանձնանում է 5000-5500 մ խորությամբ  ընդար​ձակ Աֆրիկաանտարկտիկական գոգավորությունը:


 Հյուսիսային սառուցյալ օվկիանոսի հատակով ձգվող Լոմոնոսովի լեռնաշղթան այն բաժանում է երկու մասի, իսկ մայրցամաքային ծանծաղուտը զբաղեցնում է օվկիանոսի գրեթե կեսը:


Հնդկական օվկիանոսի հատակին ձգվում է Կենտրոնահնդկական լեռնաշղթան: Մայրցամաքային ծանծաղուտը զբաղեցնում է այս օվկիանոսի ընդամենը 4%-ը:


Խաղաղ օվկիանոսը, շրջապատված լինելով Խաղաղօվկիանոսյան «Հրե օղակ» գեոսինկլինալով, շատ թույլ արտահայտված մայրցամաքային ծանծաղուտ ունի (տարածքի 10%-ը), որի եզրամասով ձգվում է 25 խորջրյա փողրակ, այդ թվում՝ հայտնի Մարիանյանը:

Հարցեր և առաջադրանքներ

1. Որո՞նք են եզրային, միջմայրցամաքային, ներցամաքային և միջկղզային ծովերը:

2. Ինչպե՞ս են չափվել օվկիանոսի խորությունը հին և նոր ժամանակներում:

3. Ի՞նչ սկզբունքով են առանձնացվում մայրցամաքային ծանծաղուտը, մայրցամաքային լանջը, օվկիանոի հատակը և ստորջրյա փողրակները: Բնութագրե՛ք օվկիանոսի հատակի մասերը:

4. Ներկայացրե՛ք Ատլանտյան, Հյուսիսային սառուցյալ, Հնդկական, Խաղաղ օվկիանոսների հատակի ռելիեֆի գլխավոր առանձնահատկությունները:

5. Դիտե՛ք տեսադասը:  https://www.youtube.com/watch?v=pVbRG5yxsRc

§ 14. Համաշխարհային օվկիանոսի ջրի ջերմությունն ու աղիությունը

	Թեմայի նպատակին հասնելու համար սովորողը պետք է կարողանա.
· Բացատրել Համաշխարհային օվկիանոսի ջրի ջերմության և աղիության փոփոխության օրինաչափությունները և առանձին մասերում դրանց առանձնահատկությունները:




Օվկիանոսների ջրի ջերմային պայմանները: Օվկիանոսի մակերևութային ջուրը դանդաղ տաքանում է և դանդաղ էլ պաղում, որը մեղմացնում է երկրագնդի կլիման։ Եթե երկրագունդը ծածկված լիներ միայն ջրով և օվկիանոսում չլինեին ջրի հորիզոնական շարժումները, ապա հասարակածից մինչև բևեռ ջրի ջերմաստիճանը աստիճանաբար կնվազեր՝ կախված աշխար​հագրական լայնությունից: Սակայն օվկիանոսային հոսանքների պաճառով կարող է մակե​րևութային ջրերի ջերմաստիճանը տատանվել 10°-15°-ով (նկ. 11):

Նկ. 11. Ատլանտյան օվկիանոսի ջրի ջերմությունը


Եթե չորային երկրներում Արեգակի ճառագայթների տակ գետինը տաքանում է 70-80°, ապա հասարակածային շրջաններում օվկիանոսի ջրի մակերեսային շերտը՝ 28-30°։ Մերձբևեռային շրջաններում ջուրը սառն է, բայց աղիության պատճառով սառցակալում է ոչ թե 0°-ի պայման​ներում, այլ -1°-2°-ում։ Այնուամենայնիվ, Հյուսիսային սառուցյալ օվկիանոսում առաջանում է 1-3 մ հաստության սառցաշերտ։

Արեգակից ստացած ջերմությունը ջրային հոսքերի միջոցով անընդհատ վերա​բաշխվում է։ Հասարակածային շրջաններից տաք ջրերը տեղափոխվում են դեպի բևեռային սառը շրջաններ, և հակառակը։ Բայց Արեգակի ճառագայթների անհավասարաչափ բաշխման պատճառով բևեռային ջրերը, միևնույն է, ավելի սառն են՝ չնայած ջրի շրջապտույտին:

Տարվա եղանակների հերթափոխության ժամանակ օվկիանոսի ջրերում ամառային ամիսներին կուտակված ջերմությունը օդային խոնավ հոսանքների միջոցով տեղափոխվում է ցամաք՝ մեղմացնելով ցամաքի ջերմաստիճանային տատանումները։ Մակերևութային ջրերը Արեգակի ճառագայթների ներթափանցման շնորհիվ տաքանում են և ալիքների շնորհիվ տեղափոխվում:


Օվկիանոսում ջրի ջերմաստիճանը, խորության աճին զուգընթաց, արագ իջնում է: Սակայն, անգամ մայրցամաքային ծանծաղուտի սահմաններում, մինչև հատակը չի սառչում ջրի խտության շնորհիվ: Այնուամենայնիվ ձմռանը Հյուսիսային սառուցյալ օվկիանոսի մակերևույթի ջրերի սառչելու հետևանքով առաջանում է 1-3 մ հաստությամբ սառցի շերտ:

Հիշե՛ք, որ քաղցրահամ ջուրը ամենամեծ խտության է հասնում +4°-ում: 


Հյուսիսային սառուցյալ օվկիանոսի ծանծաղ տեղամասերում ձմռանը հատակի ջրերի ջերմաստիճանը +1.5°-ից չի իջնում: Դրան նպաստում է նաև ջրի աղիությունը: 

Օվկիանոսի ջրի աղիությունը: Օվկիանոսի ջրերը աղի են: Ինչպես գիտենք, գետերը, աղբյուրները և ցամաքի այլ ջրեր քաղցրահամ են: Բացի այդ, աղի համ ունեցող ջրեր կարելի է ստանալ լաբորատոր պայմաններում: Բնության մեջ «անհամ» ջուր անհնար է հանդիպել: Ամեն տարի գետերը օվկիանոս են տեղափոխում ջրի մեջ լուծված այնքան աղեր, որոնց տեղափոխման համար անհրաժեշտ կլինեին միլիոնավոր բեռնատար գնացքներ: 

Օվկիանոսի ջրի մեջ լուծված աղերի քանակը կոչվում է ջրի աղիություն: Այն ցույց է տալիս, թե 1 լ  ջրում քանի գրամ է կազմում լուծված աղը: Այն չափվում է պրոմիլներով (‰)
: Համաշխարհային օվկիանոսի միջին աղիությունը 35‰ է: Դա ցույց է տալիս, որ 1 լ օվկիանոսային ջրում լուծված է 35 գ աղ:


Բաց օվկիանոսի տարբեր մասերում, ջրերի աղիությունը, օվկիանոսի ջրերի միջին աղիության համեմատ 5 %-ից չի անցնում: Սակայն օվկիանոսի ներքին ծովերում և ծոցերում ջրի աղիությունը միջինից էականորեն տարբեր է: Այն ներքին ծովերում և ծոցերում, որտեղ թափվող գետերը սակավաթիվ են և մակերևութային ջրերի գոլորշացումը մեծ, աղիությունը մեծ է: Կարմիր ծովը օվկիանոսի ամենաաղի մասն է (աղիությունը՝ 42‰):

Նկ. 12. Համաշխարհային օվկիանոսի աղիությունը

Աղիությունը մեծ է նաև Պարսից ծոցում: Երկրագնդի անհամեմատ խոնավ շրջաններում, որտեղ օվկիանոս են թափվում մեծ քանակությամբ գետեր, աղիությունը ներքին ծովերում փոքր է (Բալթիկ և Ազովի ծովերում՝ 11‰, Սև ծովում՝ 20‰ և այլն): Օվկիանոսների միևնույն աղիությունը ցույց տվող կետերը միացնող գծերի՝ իզոհալների քարտեզի (նկ. 12) ուսումնասիրությունից պարզ է դառնում, որ  ամենամեծ աղիությունը արևադարձային լայնություններում է (հս.լ և հվ.լ 23° 30՛զուգահեռականներին հարակից շրջաններում):

Մերձբևեռային շրջաններում գոլորշիացման թուլացման և տեղումների ավելացման պատճառով մի քանի պրոմիլով օվկիանոսի ջրի աղիությունը փոքրանում է:

Թեմայի նպատակին հասնելու համար սովորողը պետք է կարողանա.
· Ներկայացնել տարբեր օվկիանոսների կարևոր սառը և տաք հոսանքները:
Բացատրել մակընթացության և տեղատվության երևույթը:
Հարցեր և առաջադրանքներ
1. Ինչպիսի՞ ազդեցություն է ունենում Համաշխարհային օվկիանոսը երկրագնդի կլիմայի վրա:

2. Ի՞նչ հետևանքներ են թողնում օվկիանոսային հոսանքները օվկիանոսի ջրի ջերմաստիճանի վրա:

3. Ինչո՞ւ Հյուսիսային սառուցյալ օվկիանոսի ծանծաղ տեղամասերում ձմռանը հատակի ջրերի ջերմաստիճանը +1.5°-ից չի իջնում:

4. Ինչո՞ւ օվկիանոսի ջուրը մինչև հատակը չի սառչում:

5. Համաշխարհային օվկիանոսի ջրերը ինչո՞ւ են աղի:

6. Ինչո՞վ է չափվում օվկիանոսի ջրի աղիությունը:

7. Ինչպե՞ս է փոփոխվում օվկիանոսի աղիությունը աշխարհագրական տարբեր լայնություններում:

§ 15. Ջրի շարժումը Համաշխարհային օվկիանոսում: Մակընթացություն և տեղատվություն:
	Թեմայի նպատակին հասնելու համար սովորողը պետք է կարողանա՝
· Ներկայացնել տարբեր օվկիանոսների կարևոր սառը և տաք հոսանքները:
· Բացատրել մակընթացության և տեղատվության երևույթը:


§ 15. Ջրի շարժումը Համաշխարհային օվկիանոսում: Մակընթացություն և տեղատվություն:
     Օվկիանոսի մակերևութային ջրերը միշտ չէ, որ հանդարտ են: Դրանք հիմնականում քամիների շնորհիվ ալեկոծված են: Օվկիանոսային ալիքները շարժվում են նրա մակերևույթին՝ երբեմն ընդգրկելով հսկայական մակերեսներ: Որքան ուժեղ է քամին և որքան երկար ժամանակ է այն փչում, այնքան մեծ է ալիքների բարձրությունը: Կարևոր հանգամանք է նաև այն, թե օվկիանոսի որևէ մասում առաջացած ալիքները ինչ հեռավորություն կհաղթահարեն (նկ. 13):

Նկ. 13.Ալիքի մասերը


     Ալիքները, օվկիանոսի խորության աճին զուգընթաց, արագ մարում են և առհասարակ հատակին չեն հասնում: Այդ իսկ պատճառով փոթորկի ժամանակ խորքային ջրերում միշտ խաղաղ ու հանգիստ է: Ծովափին, դրան հակառակ, ալեկոծությունը ուժեղանում է: Երբ ջրերը հասնում են ծանծաղ ափերին, նրանց հիմքերը արգելակվում են, իսկ գագաթները «տապալվում, փռվում»: Այդպես է առաջանում ծովային ալեբախությունը (նկ. 14):

Նկ. 14. Ջրի շարժումը ալեկոծության ընթացքում
          Ալեկոծությունը օվկիանոսում գնահատվում է 0-9 բալային սանդղակով: Ալիքների բացակայությունը (կամ անհողմությունը) 0 բալ է, իսկ 7-9 բալ ալեկոծությունը կոչվում է փոթորիկ:  
       Օվկիանոսի հատակին երկրաշարժի, հրաբխի ժայթքման, պայթյունի կամ սողանքի պատճառով առաջացած ցնցումների հետևանքով գոյանում են հզոր ալիքներ, որոնք կոչվում են ցունամի (ճապոներեն նշանակում է ծովախորշի ալիք, նկ. 15): 

Նկ. 15. Ցունամի
     Ցունամին ավերիչ է ծովափերին, հատկապես ծովախորշերում: Բաց օվկիանոսում հնարավոր է, որ ցունամիի ալիքները նկատելի չլինեն:

     Ցունամիի ժամանակ նեղ ծովխորշերում բարձր ալիքի պատճառով ջրի մակարդակը կտրուկ բարձրանում է: Ծովախորշ թափանցած ցունամիի առաջին ալիքի ջրերին, դրանք դեպի ծով դեռևս հետ չգնացած, հաջորդաբար գումարվում են երկրորդ, երրորդ և հետագա ալիքների ջրերը՝ ավելի բարձրացնելով ջրի մակարդակը ծովախորշում: Դրա հետևանքով առաջանում են հսկայական ավերածություններ, գրանցվում են մեծաթիվ մարդկային զոհեր:

Նկ. 16. Օվկիանոսային հոսանքներ
         Օվկիանոսային հոսանքներ: Օվկիանոսներում մակերևութային ջրային զանգվածների՝ գետերի նմանվող հորիզոնական տեղափոխությունները կոչվում են օվկիանոսային (ծովային) հոսանքներ: Օվկիանոսներում ջրերն ամենուրեք շարժվում են, դրա շնորհիվ խառնվում են, տարբեր հատկանիշները վերանում են, և ջրերը դառնում են միատեսակ (նկ. 16):
      Օվկիանոսային հոսանքները լինում են տաք և սառը: Տաք են այն հոսանքները, որոնց ջրերի ջերմաստիճանը բարձր է շրջապատի օվկիանոսի ջրերի ջերմաստիճանից, իսկ սառը հոսանքների ջրերը ավելի սառն են, քան շրջապատի օվկիանոսի ջրերը: Քարտեզներում տաք օվկիանոսային հոսանքները նշում են կարմիր, իսկ սառը հոսանքները՝ կապույտ սլաքներով՝ շարժման գծերով: Գոլֆստրիմ, Հյուսիսատլանտյան, Բրազիլական, Գվինեական Կուրոսիո և այլ հոսանքները տաք են, իսկ Պերուական, Կանարյան, Բենգելյան, Օյասիո և այլ հոսանքները՝ սառը:

     Ծովային հոսանքներն առաջանում են տարբեր պատճառներով: Դրանք են մշտական փչող քամիների ազդեցությունը, խտության, մթնոլորտային ճնշման տարբերությունները, օվկիա​նոսի տարբեր մասերի մակարդակների տարբերությունները:

    Մշտական փչող քամիները (պասսատներ, մուսսոններ, բարեխառն գոտու արևմտյան քամիներ) օվկիանոսի մակերևութային ջրերի զանգվածները հրում են իրենց ուղղությամբ՝ առաջացնելով ծովային հոսանքներ: Դրանցից են օրինակ Հյուսիս-պասսատային, Հարավ-պասսատային, Արևմտյան քամիների հոսանքները:  

          Ջերմաստիճանային և աղիության տարբերությունների պատճառով ներքին ծովերի ջրերի խտությունները երբեմն էականորեն տարբերվում են: Մեծ խտությամբ ջրերը, ծանր լինելով, հատակով շարժվում են պակաս խտություն ունեցող ավազանը, իսկ մակերևույթով ջրի փոխանակությունը ավազանների միջև կատարվում է հակառակ ուղղությամբ: Դրա օրինակ է Սև և Միջերկրական ծովերի ջրափոխանակությունը: 

            Մթնոլորտային ճնշման տարբերությունները: «Բնագիտություն» առարկայից հիշում եք, որ մթնոլորտը ճնշում է շրջակա բնական և այլ օբյեկտների ու առարկաների վրա: Մթնոլոր​տային ճնշման տարբերությունների պատճառով ջրավազանի մի մասում ճնշումը կարող է բարձրանալ, մյուսում՝ իջնել: Բարձր ճնշման վայրում մակարդակը կիջնի և այդ ուղղությամբ կառաջանան մակերևութային ջրերի հոսանքներ:

    Մշտական փչող քամիներից արևադարձների շրջանում առաջացած ծովային հոսանք​ների հետևանքով օվկիանոսի ջրերն անընդհատ տեղափոխվում են, օվկիանոսի մակարդակը իջնում է: Խորը շերտերից բարձրացող սառը ջրերը և ավելի բարձր լայնություններից դեպի հասարակածի շրջան տեղափոխվող ծովային հոսանքները անընդ​հատ լրացնում են մակարդակի տարբերությունները: Այդպիսին են Կանարյան, Կալի​ֆոռ​նիա​կան, Պերուական սառը հոսանքները:

     Մակընթացություն և տեղատվություն: Մակընթացություն ու տեղատվություն են կոչվում այն երևույթները, երբ Լուսնի և Արեգակի ձգողության ուժերի ազդեցությամբ Համաշխարհային օվկիանոսի ջրի մակարդակը պարբերաբար տատանվում է: Ծովի ափին կանգնած մարդը նկատում է, որ ջրի մակարդակը օրական 2 անգամ բարձրանում և իջնում է: 

Մակընթացությունը, այսինքն՝ ծովի շարժումը դեպի ցամաք լինում է Երկրագնդի շուրջը Լուսնի շարժմանը զուգընթաց: Լուսնի ձգողության ազդեցությամբ Համաշխարհային օվկիանոսի ջուրն «ուռչում», ձգվում է դեպի Լուսին և ափերից դուրս է գալիս (նկ. 17):  Այդ նույն ժամանակ Լուսնի կողմից երկրագնդի ձգողության արդյունքում մակընթացություն է դիտվում նաև երկրագնդի տվյալ հատվածի ճիշտ հակառակ կողմում: 

Նկ. 17. Երկրագնդի վրա մակընթացության և տեղատվության գծապատկերը


Մակընթացության առանցքին ուղղահայաց ուղղությամբ ջուրը սեղմվում է, նրա մակար​դակն իջնում է, ծովը նահանջում է ափից, տեղի է ունենում տեղատվություն: Մակընթացությունն ու տեղատվությունն իրար հաջորդում են 6 ժամը մեկ, մեկ օրվա ընթացքում տվյալ վայրում լինում են երկու մակընթացություն և երկու տեղատվություն: Մակընթացային ալիքը ամենաբարձրն է Լուսնի դիմաց գտնվող վայրում և ամենացածրը՝ դրա հակառակ կողմում:
             Բաց օվկիանոսում՝ ափերից հեռու, մակընթացության ալիքի բարձրությունը 1–2 մ է, իսկ ափերին մոտ՝ ավելի բարձր: Երկրագնդի վրա ամենաբարձր մակընթացային ալիքը գրանցվել է  Հյուսիսային Ամերիկայի արևելքում՝ Ֆանդի ծոցում՝ 18 մ:
Մակընթացություն և տեղատվություն առաջանում է նաև Արեգակի ձգողության ուժի հետևանքով, սակայն շատ հեռու լինելով՝ Արեգակի ստեղծած ալիքն այնքան բարձր չէ, որքան Լուսնինը: Երբ Արեգակը, Լուսինը և Երկիրը գտնվում են մեկ գծի վրա,  Արեգակի և Լուսնի ձգողական ուժերը գումարվում են, և մակընթացային ալիքն ավելի բարձր է լինում:

Հարցեր և առաջադրանքներ

1. Ինչպե՞ս են առաջանում ջրի ալիքներն օվկիանոսում: 

2. Ի՞նչ սանդղակով է գնահատվում օվկիանոսի ալեկոծությունը: Ի՞նչ է փոթորիկը:

3. Ի՞նչ է ցունամին և ինչպե՞ս է այն առաջանում:

4. Ի՞նչ գործոնների ազդեցության շնորհիվ են առաջանում օվկիանոսային հոսանքները:

5. Թվարկե՛ք և քարտեզի վրա ցույց տվե՛ք ծովային տաք և սառը հոսանքներ: 
6. Ինչպե՞ս են առաջանում մակընթացությունն ու տեղատվությունը:
Տրված կայքերում ուսումնասիրեք մակընթացությունն ու տեղատվությունը:
· https://guernseydonkey.com/why-do-tides-ebb-and-flow/
· https://hy.wikisource.org/wiki/%D4%B7%D5%BB:%D5%80%D5%A1%D5%B5%D5%AF%D5%A1%D5%AF%D5%A1%D5%B6_%D5%8D%D5%B8%D5%BE%D5%A5%D5%BF%D5%A1%D5%AF%D5%A1%D5%B6_%D5%80%D5%A1%D5%B6%D6%80%D5%A1%D5%A3%D5%AB%D5%BF%D5%A1%D6%80%D5%A1%D5%B6_(Soviet_Armenian_Encyclopedia)_7.djvu/178
§ 16. Երկրի մակերևույթի ձևավորում: Համաշխարհային օվկիանոսի աշխարհագրական առանձնահատկությունները» թեմայի ամփոփում: 

Հարցեր և առաջադրանքներ (թեմատիկ գրավոր աշխատանք):
�


Նկ. 6. Քաջարանի պղնձամոլիբդենային հանքավայրի հանքաստիճանները

















� Էրոզիայի բազիս- Մակարդակ, որի դեպքում գետի բնական ջրհոսքը կորցնում է իր էներգիան և չի կարող էրոզիոն աշխատանք կատարել: Էրոզիայի մակարդակի բարձրացման դեպքում գետը սկսում է ավելի շատ կուտակիչ, իսկ իջեցման դեպքում՝ քայքայիչ և տեղափոխման աշխատանք կատարել:


� Եթե %-ը թվի 1/100-րդ մասն է, ‰-ը՝ 1/1000-րդ մասը:

